MINUTI	


KAMRA TAD‑DEPUTATI


IT‑TNAX‑IL PARLAMENT


KUMITAT PERMANENTI DWAR IL‑KONTIJIET PUBBLIĊI


LAQGĦA NRU. 99


It-Tnejn, 5 ta’ Diċembru, 2016

Il‑Kumitat Permanenti dwar il‑Kontijiet Pubbliċi ltaqa' fil‑Parlament, il‑Belt Valletta, fis-7:15p.m.

L‑Onor. Tonio Fenech ippresjeda.


PREŻENTI

L-Onor. Edward Zammit Lewis (Ministru għat-Turiżmu) (sostitut għall-Onor. Ian Borg); l-Onor. Chris Agius (Segretarju Parlamentari għar-Riċerka, Innovazzjoni, Żgħażagħ u Sport); l-Onor. Deborah Schembri (Segretarju Parlamentari għall-Ippjanar u Simplifikazzjoni Amministrattiva) (sostitut għall-Onor. Joseph Farrugia); l-Onor. Charles Mangion; u l-Onor. Chris Said (sostitut għall-Onor. Mario de Marco) kienu preżenti.

Kien hemm preżenti wkoll l-Onor. Frederick Azzopardi, l-Onor. Claudette Buttigieg, l-Onor. Deo Debattista, l-Onor. Eteinne Grech, l-Onor. Michael Gonzi, l-Onor. Clifton Grima (sostitut għall-Ministru Chris Fearne) u l-Onor. Franco Mercieca.


TALBA

L-Iskrivana tal-Kumitat qalet it-talba.


MINUTI 

Il-Minuti tal-Laqgħa Nru. 98 li saret fit-28 ta’ Novembru 2016, ġew konfermati.  


KORRISPONDENZA

Iċ-Chairman għamel riferenza għar-ruling mogħti mill-iSpeaker, liema ruling kien mitlub fil-laqgħa preċedenti tal-Kumitat, imbagħad għadda sabiex qara ittra li kienet mibgħuta lilu aktar kmieni matul il-jum mill-Onor. Ian Borg, l-Onor. Chris Agius, l-Onor. Charles Mangion u l-Onor. Joseph Farrugia.

L-Onor. Edward Zammit Lewis u l-Onor. Charles Mangion ikkonfermaw li l-korrispondenza ntbagħtet liċ-Chairman tal-Kumitat u mhux lill-Awditur Ġenerali skont kif hemm stipulat fl-Att li jirregola lill-Uffiċċju Nazzjonali tal-Verifika u taw ir-raġunijiet u l-ispjegi tagħhom. 

L-Onor. Chris Said qal li l-punti msemmija fl-ittra tal-Medical Association of Malta (MAM) u tal-Union Ħaddiema Magħqudin (UĦM) – Voice of the Workers, imorru ‘l hinn minn dak li kien qed jiġi mitlub mill-Membri tal-Gvern fl-ittra li bagħtu liċ-Chairman tal-Kumitat. Huwa qal li l-Kumitat kellu żewġ għażliet; jew li jibgħat l-ittra tal-MAM u l-UĦM flimkien mal-ittra tal-Membri tal-Gvern lill-Awditur Ġenerali u jagħtuh direzzjoni biex it-talba jagħtiha preċedenza, jew li l-Kumitat, flimkien mal-Kumitat Permanenti dwar is-Saħħa, jinvestigaw din il-materja. 

Iċ-Chairman qal li jekk il-Kumitat jagħżel li jibgħat iż-żewġ talbiet għand l-Awditur Ġenerali u jitolbu jinvestiga b’urġenza, il-Kumitat kellu mbagħad jiddiskuti r-rapport li jkun ħejja l-NAO. 

L-Awditur Ġenerali qal li hu ma kienx jaqbel li l-Uffiċċju tiegħu iħarbat l-ordni kronoloġika ta’ kif jidħlu t-talbiet għax jekk jagħmel hekk hu ma kienx ikun qed jagħti servizz tajjeb lill-Parlament. Huwa qal ukoll li kien se jitlob parir dwar dan.

L-Onor. Charles Mangion qal li ż-żewġ talbiet għandhom imorru għand l-Awditur Ġenerali għall-investigazzjoni, bit-terminu ta’ żmien li jħoss li huma tajbin għall-Uffiċċju tiegħu, imbagħad ir-rapport li jitħejja jiġi diskuss minn kumitat konġunt magħmul mill-Kumitat Permanenti dwar il-Kontijiet Pubbliċi u l-Kumitat Permanenti dwar is-Saħħa, biċ-Chair jalterna.

Iċ-Chairman qal li l-Kumitat ma kellu ebda intenzjoni li jagħmel pressjoni fuq iż-żmien li fih l-Awditur Ġenerali għandu jlesti l-investigazzjoni.

L-Onor. Edward Zammit Lewis fakkar lill-Kumitat li fil-jiem li ġejjin il-Parlament kien se jiddiskuti mozzjoni dwar “is-settur tas-saħħa u l-privatizzazzjoni ta' xi servizzi bil-kuntratti ma' Vitals Global Healthcare”, imressqa mill-Onor. Marlene Farrugia. 

Iċ-Chairman qal li l-Kumitat jifhem li ma setax jagħti terminu ta’ żmien li fih l-Awditur Ġenerali kellu jlesti r-rapport, però ħass li kellu jissottolinea dak li kienu qalu l-unions fit-talba tagħhom, u ċioè li huma ma kenux se jiffirmaw ebda ftehim qabel ma ssir l-investigazzjoni li talbu.

L-Awditur Ġenerali ġibed l-attenzjoni tal-Kumitat li ma kenitx kompetenza tal-Uffiċċju tiegħu li fl-investigazzjoni li jagħmel jikkummenta dwar il-kundizzjonijiet tal-ħaddiema.  

Iċ-Chairman qal li l-Awditur Ġenerali kellu jimxi skont dak li tgħid il-Kostituzzjoni.

Fit-7:57 p.m. il-Kumitat aġġorna.

